                                        ҐОВЛЯ ПАДОБРАНЄЦ
                                                                           Памятки на Йовґена Ґовлю, свойого 

                                                                           кресного кума,
                                                                           будзе чувац кумче Миронь 

                                                                           Будински( Бруґошов) и його фамелия зоз

                                                                           Руского Керестура
После шейсц роки войованя, 1945 року закончело ше найвекше зраженє медзи людзми од кеди исновало чловечанство або цивилизация на швеце. Тото зраженє однєсло, по велїх проценох, медзи 75 и 80 милиони людски животи, од того числа були вецей як 50 милиони цивилє(дзеци, жени, стари и други хтори нємали воєне облєчиво... У тей войни и цивилом и вояком основни питаня були: дзе ше склонїц, од кого и як ше одбранїц, дзе остац, лєбо пойсц, дзе жиц, кому вериц и цо робиц же би ше прежили страхоти найкирвавшей войни...

Йовґен Ґовля, землєдїлєц, бул ми сушед у Керестуре. Ґовльово бивали на Вельким шоре, такой обок при карчми „Надьордянї“. Внєдзелю и на швета, после велькей служби, зоз церкви ту заходзели велї хлопи зоз сушедства и други хтори ишли на Леї, лєбо ґу концу валала (ґу Кули)... Вецей раз моя мац дудрала „же давно служба закончена, скоро уж поладнє, полудзенок уж наварени, а оца нєт“... Кед сцигол дому,теди мац дочековала оца зоз словами(нєдвоєла му): „Ша дзе же ши до тераз?...“. Оцец ше оправдовал же зоз сушедами зашол „до Надьордянї на по єдну“, а вец „хтошка задар“ сушеда Ґовлю же най и другим(цо ище нєчули) виприповеда: як му було кед бул зарабровани у Русиї... Оцец же би потвердзел свойо пожнєнє, почал бешедовац о чим Ґовля приповедал...

 
Йовґен Ґовля народзел ше 5. новембра 1920 року у Руским Керестуре (умар 24. марца 1993). Бул наймладши од троїх дзецох Михала и Мелани народз. Надь (Митьова). Йовґен мал два старши шестри. Старша шестра Леона одала ше до Будинского(Бруґошово). Младша шестра Мелана одала ше до Ежденция. Йовґена у валалє волали „Ґовлїк“, алє Вон ше прето нє гнївал. Бул красни леґинь, гоч бул нїского росту, алє зато бул весели, швитки и вредни.  Йовґен ше оженєл зоз Ганю народзену Кишпетьо. Свадзба була 11. фебруара 1941 року, нєполни два мешаци скорей окупациї кральовини Югославиї. Кед бешедовал о своєй женїдби, окреме наглашовал як ше сликовал зоз млоду. Понеже Ганя була високого росту, а на глави ище мала и венєц, фотоґраф Осиф Будински мушел ришиц проблем. Фотоґраф принєс два цегли и намесцел же би млоди Йовґен стал на нїх и бул кущик висши од своєй млоди. 
Хортийова Мадярска окупировала и Бачку. Йовґен бул мобилисани( наруковал) до мадярского войска до Бачкей Тополї. У його єдинки вояци були млади хлопи скоро шицких народох и народносцох цо теди жили у Бачкей. Було и „Виходнярох“ (Руснаци и Українци зоз окупираней Восточней Словацкей и Подкарпатскей Руси), алє було барз мало Мадярох. Мадярска фашистицка воєна команда тоту формовану войну єдинку, послала на восточни фронт, аж на  Карпати, же би помогла немецким фашистицким армийом. Мадярски официре там нє були таки строги як у касарнї у Тополї, по Йовґенових словох, випатрало же и вони по даякей казни послати же би командовали на восточним фронту. Йовґен, окрем зоз Сербами и войводянскима Словаками найвецей ше дружел зоз „Виходнярами“... Векшина воякох зоз його єдинки нєсцела штреляц на совєт?ских воякох, а и кед штреляли, штреляли високо до воздуху... Вєшенї 1942 рокуше його воєна єдинка вше глїбше и далєй уходзела на територию України. Жима  почала вщас и була „вше твардейша“. Живот воякох Йовґеновей єдинки бул вше чежши. Животи воякох, „ютрейшого дня“, на восточним фронту були вше нєсиґурнєйши. У тих чежких хвилькох Йовґен бешедовал лєм зоз тима цо ше з нїма розумел и мал до нїх довириє. Шицки вони поставяли себе питанє: Цо далєй робиц?... Було предклади же би ше ,,придали Русом“. Вжиме початком 1943 року, Йовґен и велька часц вояцох його єдинки, вихасновали хвильку и придали ше Червеней армиї... Совєтски вояци их розоружали, а потим вельку колону зараброваних одведли на першу гайзибанску станїцу. Ту були 3 – 4 днї и ноци, а було жимно. Совоєдски стражаре тримали их опколєшених зоз джобацим дротом „на отвореним под голим нєбом, при пруґи“. Конєчно пришол и станул гайзибан. Чул ше хлопски галайк зоз позамиканих ваґонох за статок. Зоз скоро каждого ваґона виношени мертви вояци и такой су поховани коло пруґи. Потим Йовґен и шицки зарабровани, хтори ту чекали, вошли до таких спомнутих ваґонох. Ваґони ше позамикали и   гайзибан рушел на восток... Питали ше же дзе их вожа. Даєдни совєтски вояци гуторели же маю наредзенє их одвесц до гарешту у Сибиру. Путованє було длуге, можебуц и два мешаци... Гайзибанска композиция часто стала и по даскельо днї, понеже пруґа була бомбардована и розваляна. Кед ше шини оправели, гайзибан рушал далєй и  нєставал и по два днї. Зарабровани и по даскельо днї нєдобивали єсц и пиц воду. Кед и добили єсц кажди 2-3 днї кажди зарабровани добил 2 полуварени кромплї, лєбо єдну цукрову, лєбо червену цвиклу. Кед гайзибан станул зоз ваґонох виношели и коло пруґи ховали и по 10 умартих зараброваних.
После скоро двох мешацох такого путованя, гайзибан станул пред єдним меншим варошом. Зарабровани випущени зоз ваґонох и построєни. Обрацел ше им совєтски официр. Официр гварел же ту останю вецей тижнї и наредзел же най иду до варошу и най ше знаходза хто як зна - дзе и цо будзе єсц и дзе будзе спац. Официр наглашел же вон им ґарантує за животи у варошу, а же хто сцекнє зоз варошу будзе такой, понеже зарабровани нємали нїяки документи, заштрелєни од совєтскей патроли. Тиж наглашел же кед буду видзиц на нєбе виштрелєну червену сиґналну ракету и чуц даскельо кратки рафали з митралєза, шицки зарабровани длужни присц на место росходу... Йовґен, хтори теди мал, лєбо анї нємал 40 кили, такой подумал: Дзе? Кадзи? Ґу кому сцекац? Теди нєзнал анї дзе бул(дзе ше находзел)! Понеже скоро шицки зарабровани зоз гайзибанскей композициї рушели до центру варощика, Йовґен заключел же то вельо хлопох будзе требац змесциц, а док придзе на ньго шор, будзе то даґдзе на окраїску, та лєм вистанє од длугого ходзеня. Одлучел такой, кед на окраїску збачел меньшу хижку, же попробує такой у нєй найсц змесценє. Видвоєл ше зоз колони зараброваних, пришол ґу дзвером и задуркал... На дзверох ше зявела жена и питала го цо сце. Йовґен гварел же му треба змесценє и єдзенє...Жена зоз руку го ґурла до першох... Штерацец килови Йовґен такой спаднул „горезначки“... жена кед то видзела, озда ше змиловала, пришла ґу ньому и подзвигла го... Жена гварела же и єй чловек 1938 року наруковал до совєтскей армиї и од теди о нїм нєзна нїч. Уведла го до хижи питала „єст у тебя уши“. Йовґен  подумал цо єй повесц, а и сам знал же кед з руку прецагнє попод пазуху – вицагнє полну гарсц ушох. Поведол правду, жена лєм гварела: „ Но, нїчево!“ Жена зограла воду у котлє. Йовґен ше зоблєкол до гола и окупал у котлє. Жена му дала єй чловека шмати. Йовґен ше преблєкол, а його шмати жена у истей води у котлє виварела и прерайбала. Жена мала пейцрочне дзивче. Хишка була мала. У хишки у єдним куце була посцель, а у другим куце крава, а на штред хижи було огнїско зоз отвореним комином. Йовґен ту бул два мешаци и за тот час „дакус ше поднял“... Гайзибанска пруґа ше оправела и композиция зоз зараброванима требала рушиц далєй. Жена нагваряла Йовґена же би остал и далєй у єй обисцу. Гуторела му же буду ходзиц робиц до колхозу, та най так прежиє войну... потим док прейдзе война же най Йовґен идзе дзе сце... Заш лєм вошол до ваґону, алє познєйше вельораз споминал чом нєпослухал тоту жену...
Гайзибанска композиция уходзела вше глїбше до Русиї и сцигла на рику Дон... Зараброваних змесцели у лоґру до древених баракох и помали их роспоредзовали хто дзе пойдзе и цо будзе робиц... Живот зараброваних вояцох у лоґоре бул чежки, гоч скоро нїч нєробели... Єдзеня було мало, а и тото цо добивали було подле: два кромплї на дзень, лєбо юшка - „гола вода як помия“, преварена змарзнута червена цвикла... Вельке число зараброваних, а и Йовґен, добили тифус... Лоґор зараброваних постал импровизована болница. Кажди дзень умерало вельке число зараброваних, а же би и вон умар, алє вельку повагу му пошвецел єден дохтор... Дохтор бул руски емиґрант после Першей шветовей войни и робел як дохтор велї роки у Сивцу. Кед почала тота друга война тиж бул мобилисани до мадярского войска, алє и дохтор, ище у перших мешацох войни на восточним фронту, сцекол и придал ше совєтским вояком. Дохторох требало и нїхто од совєтских официрох ше му нєпитал хто є и одкац є... Дохтор знал дзе Керестур и хто там жиє, знал дзе Зомбор, Бачка Паланка и други места у Бачкей. Дохтор убедзовал совєтских вооякох же людзе зоз околїска тих местох нє мадярски фашисти и най тоти вилїчени зарабровани останю при ньому же би му помагали як болничаре при лїченю тифусарох. Совєтски официре послухали дохтора... Йовґен и велї зоз Бачкей и „Виходняре“  дохторови ше поверели и гварели же вони порихтани ше бориц зоз пушку процив фашистох... Фронт ше приблїжовал Дону, було чуц штрелянє дзелох... велї совєтски вояки, хтори чували лоґор – болницу, глєдали же би добили даскельо днї „доволения“ же би пошли дому и змесцели свою фамелию даґдзе на сиґурне место. Глєдал и Йовґен „доволениє“ думаюци же лєм даґдзе найдзе даяке склонїще од нємецких бомбох. Розуми ше же го нєдобил... Було уж  лєто 1943 року кед дохтор Йовґена одведол ґу командантови лоґра – болници. Командант лєм ше му опитал: „Хцеш преть?“. Йовґен потвердзел же сце пойсц прейґа бориц ше. Векше число зараброваних „Виходнярох“, Йовґен и єден Серб зоз Зомбора и даскельо Чехи вошли до авиона и превежени, аж под Москву, до городу Єфремов. Зомборец и Йовґен були на бешеди при официрови кральовини Югославиї. Исти им гварел же нєма воякох и войну єдинку ище нє формовал, алє кед же сцу най иду „ ґу Чехом бо их єст вельо и формую армию“... Зомборец и Йовґен послухали и приключели велїм „Виходняром“, Словаком, Чехом и другим... Концом лєта, лєбо вєшенї истого року у Єфремове, Зомборец и Йовґен ступели до новооформеней Чехословацкей армиї - 1.Чехословацкого армийского збору. Тота армия 30. септембра 1943 року мала 3517 воякох зоз рижних державох и народох. Найвецей було, аж 2210 (62,8 %), Руснацох зоз Подкарпадскей Руси и сиверовосточней Словацкей. Було ту и 13 державлянох Мадярскей. Вироятно ту були и ураховани припаднїки народох и народносцох хтори теди жили у Бачкей, а хторих мобилизовала хортийова войска. Вироятно ту бул и ураховани и Керестурец, Йовґен Ґовля. 
У паперох официялно писало же Йовґен Ґовля зоз Руского Керестура постал вояк 1. Чехословацкого армийского збору 10. децембра 1943 року. У Проскурове тота армия вежбала цильованє и штрелянє зоз пушки, алє тиж учели и як ше зоз падобраном вискакує з авиона. На тоти вежби вецейраз приходзел и бриґадни ґенерал Лудвик Свобода, по народносци бул Чех. Натпатрал тоти вежби, радзел ше зоз официрами, бешедовал зоз борцами...   
Влєце 1944 року Йовґен зоз Чехословацку армию на совєтских авионох премесцени до Кросна(нєшка то город у Польскей). Над Кросном, Йовґен и його єдинка, мали перши падобрански скоки зоз авиона.  По словох Йовґена: „При перших скокох  кед ше даєден вояк бал и стал, як паралисани при отвореней дзири(дзверох) авиона у воздуху, каплар го зґрабел за руку и скричал; „Но?... Пойдьом !“ У  истей хвильки з руку до хрипта, а зоз ногу до затку, дрилєл младого падобранца до воздуху... На концу падобранского курса Йовґен мал даскельо ґрупни падобрански скоки. Тоти вежби натпатрал и ґенерал Лудвик Свобода... Йовґен окрем курса за падобранца, закончел и курс за телефонисту.

 
Влєце 1944 року започала Карпатско – дуклянска офанзива, а хтора була часц велькей Восточнокарпатскей офанзиви. Була то єдна зоз найвекших биткох у горох у Другей шветовей войни. Була то заєднїцка офанзива совєтских и чехословацких воякох же би ше освоєл Дуклянски преход!...Дуклянски преход релативно нїски горски преход (502 метери над морйом) прейґ Карпатох на польско – словацкей гранїци. Тот преход у прешлосци хасновали велї войсководителє (медзи нїма и руски ґенерал Кутузов, француски император Наполеон и други) же би свойо войски цо лєхчейше, зоз Панониї, прейґ Карпатох, преведли до широких українских и руских  степох, лєбо у супротним напряме...
Дуклянски преход Нємецки фашистички ґенералє бранєли зоз вельочислену найелитнєйшу войску, чежку артилєрию, вельо тенками. Знало ше же кед спаднє тот горски преход, совєтским вояком 1. Українского фронту будзе требац прейсц 500-600 километри през ровну Панонию и же ше пред Бечом споя зоз совєтскима вояками 3.Українского фронта... По стратеґийним плану совєдскей команди: Дуклянски преход ше мушел освоїц. Прето ше на велїх местох у тей часци Карпатох започали и водзели велї  битки. На єдней такей битки при Дуклянским преходу и Йовґенова падобранска єдинка мала десант. Вискочели на падобранох зоз авионох и приключели ше и провадзели совєдски тенки у нападох. Битки ше водзели тижнями. Совєдски тенки  нападали, а часто ше и врацали  назад бо фашистички тенки и артилєрия були добре закопани у околних брегох. Йовґен приповедал же совєтски тенки ишли напредок. Вони вояци закланяюци ше за тенки их провадзели. Вельораз ше и поцаговали назад, а други дзень ше поново нападало... Йовґен запаметал же найопаснєйше було кед ше мушели поцаговац назад – ґранати обидвох войскох им лєцели понад глави, а метки гвижджали коло ухох. Велї Йовґеново саборци теди погинули... Дня 9. септембра 1944 року  ґенерал Лудвик Свобода меновани за команданта 1. Чехословацкого армийского збору. Ґенерал Свобода бул строги, алє праведни, а бул добри орґанизатор и тактичар. Бул мудри войсководитель. Окрем того добре познал кажди брех, кажди валал, кажду долїну, яругу, алє и яки ту людзе жию... Шицко вон то вихасновал и свою армию, (у хторей бул и Йовґен Ґовля), и совєдски тенки, артилєрию и  воякох приведол на лїви бок нємецкей охрани. Започало кирваве вецей тижньово нападанє на нємецку охрану... Найкирвавши битки водзели ше у долїни, медзи брегами,  при валалє Кружльова. Тижнями спомнуту долїну освойовали раз єдно раз друге войско. Конєчно нємецке войско ше поцагло... Тота долїна тераз полна историйских памятнїкох. Тота долїна медзи людзми того краю, а и ширше позната под меном „Долїна шмерци“. У Kарпатско – дуклянскей офанзиви погинули 21 тисячи совєдских войникох и 1800 воякох чехословацкей армиї. Свиднїк хтори одалєни 18 километри од Дуклянского преходу, ошлєбодзени 19. януара 1945 року... После Другей шветовей войни на Дуклянским преходу поставени памятнїк погинутим чехословацки вояком... Фодбалски клуб „Русин“ бул медзи першима керестурскима здруженями гражданох хторе положело венєц ґу тому памятнїку. У Свиднїку поставени памятнїк погинутим совєдским геройом??При тому монументалному памятнїку у Свиднїку, у штирох вельких гробох, поховани 9 тисячи совєдских воякох, хтори погинули у блїским околїску Свиднїка, у Карпадско – дуклянскей офанзиви.

Йовґен Ґовля, после офанзиви на Дуклї, єдного дня добил задаток же як искусни падобранєц(мал уж вецей скоки зоз авиона) треба же би однєс малу радио станїцу партизанскей єдинки Словацкей, хтора ше самостойно борела „дзешка у горох“... „Наредзенє – вивершенє“. Вноци Йовґен вискочел зоз авиона, спущел ше на пажицу(Пропланак??) и вошол до лєса. Под єдно спаднуте древо скрил падобран. Кед ше дакус розвиднєло осторожно поцихи рушел по лєше... После годзини, лєбо два ходзеня по лєше зачул бешеду. Кед лєпше послухал... Була то швабска бешеда... Йовґен станул и „боком – боком“ по лєше помали ше врацал назад... Можебуц и пар тижнї блукал так по лєше док нєнашол шлєбодну територию и чехословацку войску... Глєдаюци свою войну єдинку постал адютант(посилни) єдному висшому официрови чехословацкей армиї. Тот официр бул задлужени, а сам и управял(бул сам шофер) зоз єдним камином хтори бул полни зоз кнїжками. Официр у тим камиону мал и посцель и там и спал. Йовґен спал на шедовискох камиона. Зоз камионом ишли за войску хтора перша уходзела до варошох и валалох. Официр кед видзел дутяни, нєрозваляни фабрики, поорани поля, гласно гуторел: „Док придзе совєтска власц шицко им то побереме! Шицко то будзе нашо! Вони сотрудзовали зоз фашистами!“... Йовґенова обовязка була же би чувал камион и кнїжки, а официрови ношел и єсц. Чухал чижми официрови. Робел цо му официр наредзел. Йовґенови така робота була досадна и модлєл официра же би бул премесцени до другей войней єдинки. Официр ше дакус зачудовал такей молби. Официр нашол другого посилного, а Йовґенови випольнєл жаданє. Йовґен послани до интенданскей войней єдинки и ношел єдзенє войником на першу линию фронта. Нємци вельораз на Йовґена штреляли. Теди бул и лєхчейше ранєти и вельораз подумал же мало хибело же могол погинуц як кухар.

После офанзиви на Дуклї, Йовґен Ґовля як вояк 1.Чехословацкого  армийского збора участвовал у борбох за ошлєбодзенє словацких варошох под Татрами: 28. януар 1945 року Попраду, 4. априла 1945 року  Липтовского Микулаша, 30. априла 1945 року Жилини и других варошох и валалох у Словацкей, Моравскей и Чехословацкей. У шицких тих борбох Йовґен ше указал як шмели, пожертвовани и послухни борец. Одликовани є зоз чехословацку Медалю за странских борцох и унапредзени за нїзшого официра. Добил чин каплара. Конєчно 8. мая 1945 року Йовґенова воєна єдинка вошла до Прагу, главного городу Чехословацкей.            
По ошлєбодзеню Йовґенов полк(пук) бул стационировани у Ческих Будєйовицох... После даскельо тижнї Йовґен добил нови войни роспорядок. Йовґен постал войни полицай у Прагу... Єдней ноци бул у патроли по улїчкох главного городу. У патроли були штирме. Двоме совєтски и двоме чехословацки войни полицайци. Патрола у єдней улїчки зачула лярму и женски йойк „як спод жеми“. Патрола ослухую ци галайк пришла ґу єдней „амфор“ капури, зоднука ше чул женски плач... Чехословацки вояк им отворел и гварел же ту лоґор за Судетски* Нємици. Совєдски полицає такой гварели же буду стражариц при капури, а Йовґен и його колеґа „Виходняр“ най войду нука и най иду по просторийох и видза цо ше там случує. Совєтски полицає випатра же знали хто прави лярму... Йовґен и „Виходняр“ вошли до єдней просториї. . У єдним куце кучала полугола млада жена и нарикала. По хижи плянтаюци ходзел, високи чловек у длугих ґачохи и дудрал по руски. У єдней руки мал пиштоль, а у другей фляшу. Кед збачел Йовґена и „Виходняра“ пришол ґу нїм и почал  ше розмаховац зоз пиштольом и кричац: „Но што? По чему ви пришли сюда? Што ви хочете?... Я совєтски официр“. Йовґен и „Виходняр“ занємели, нїч нєпрегварели, лєм вищиряли очи. Официр раз єдному раз другому уперал циву пиштоля  до чола... Йовґенови пребегли думки: прежил вельки жими, лоґор зараброваних, глад, тифус и други хороти, падобрански скоки зоз авиона, битки на Дуклї, бул ранєти на першей линиї фронта... А уж по ошлєбодзеню забиє го пияни Рус... У єдней хвильки официр положел пиштоль на чоло „Виходнярови“ и кричал: „Меня наградїл Сталїн!... Я убию вас обоих как собак* !“ Йовґен вихасновал тоту хвильку, чи намирно чи од страху, аж подскочел и циву и оштри нишан свойого автомата(волал го „пикавац“) упар  под  браду официрови и скричал: Мнє одликовали Свобода и Сталїн !... Тераз официр занємел! Пиштоль му випад зоз руки ! „Виходняр“ ше тиж знашол и зґрабел официров пиштоль и положел го до кишенки свойого шинєла. Официр о хвильку, „нараз отредзбени“ прегварел: „Но нїчево!... Ми братя!... Випєме за дружбу!“... „Виходняр“ и Йовґен лєм попатрели на себе... Официров пиштоль бул у їх кишенки. Опасносц прешла!... Официр написал цидулку. Поволани совєдски полицайци, официр им гварел най то однєшу свойому шефови. Официр им натпомнул же Йовґен и „Виходняр“ ту останю понеже су му потребни... Официр и вони двоме, остали и пили длугши час. Йовґен и „Виходняр“ лєм запивали... Конєчно официр напити спаднул коло карсцеля и почал храпиц, а вони двоме напущели женски лоґор.
Йовґен видзел же полицийски живот у городу приноши велї опасносци. У Праги позаоставали нємецки вояци, хтори ше пооблєкали до цивилних шматох и крили ше по напущених будинкох. Вноци пробовали сцекнуц зоз городу. Ноцами часто було чуц штрельбу у рижних часцох Праги. Часто Йовґен чул же погинул войни полицай, зоз хторим ше вєдно борели  у войни... Часто ше, сам у себе, запитал: Прецо би  вон  мушел погинуц у цудзим городу?

Йовґен ше приявел новим власцом за „нукашню колонизацию“ у Чехословацкей. Державни власци прилапели його молбу и послали го же би бул управник векшей  економиї нєдалєко од Праги. Економия мала надосц обрабяцей жеми. Було вельо крави, конї, швинї и други домашнї животинї. На економиї робели 50 фамелиї судетских Нємцох, хтори приведзени зоз лоґрох. Судетски Нємци, такой по ошлєбодзеню були змесцени до лаґрох. У тих лаґрох були док ше нєдоказало же нєсотрудзовали зоз фашистами и же буду лоялни новей власци. Йовґен добил наредзенє же каждому роботнїкови и члену його фамелиї може ше дац єсц лєм два кромплї дньово... Ґовля знал же яки чловек сити и яки є до живота и роботи од двох поєдзених кромпльох... Часто му роботнїци приявйовали же даєдна яловка зламала ногу, лєбо же даєдна швиня у чопоре погрижена „до креви“ и же ше муша принудно заклац. Ґовля то нєпреверйовал, алє „верел  бо и крави и швинї було надосц“. Вельо часу требало же би ше их пречитало. Роботнїци були задовольни бо були и вони и їх фамелиї сити... Йовґен рано роботнїком наредзел же цо ше муши дого дня поробиц. Скоро кажди день, вони му попрагали мирну кобулу до чейзи же би ше сам одвезол до Прагу, „ на догварку до Комитету“. Вецей раз нєсцигол до Комитету, часто стретол саборца и „мали надосц бешеди, а була и даєдна фляшка хтору требало випражнїц“...

Йовґен три роки, од часу од кеди сцигол на восточним фонту, аж и по ошлєбодзеню, нєзнал чи му фамелия добре прешла през войну и нєзнал цо ше збувало у Керестуре. Роспитовал ше вон при своїх официрох цо ше збуло у його родним краю. Добивал одвити же шицко розваляне, а  людзе хтори остали у живоце розселєни до других крайох... Кед преробели пошти, Йовґен послал телеґрам до Керестура. Нїхто му нїч назад нєодвитовал. После двох мешацох знова послал, алє тераз, повратни телеґрам. Йовґен достал назад одвид: Kod kuće je sve u redu... Понеже после ошлєбодзеня Йовґенов пук бул стационирани у Ческих Будєйовцох, такой глєдал же би ше демобилисал понеже бул странски борец. У пуковниковей одлуки писало же Йовґен демобилисани 31. октобра 1945 року. Добил пиштоль, нови чижми, шмати, шинєл и потребну документацию же бул борец 1. Чехословацкого армийского збору од 10.децембра 1943 року до 31.октобра 1945 року. Кед чул же гранїци отворени спаковал вояцки куфер. У куфре були святочни падобрански шинєл, шмати, нови  чижми, одликованя и други особни ствари. Потим,  радосни же дома шицко у порятку, рушел до Керестура...

Йовґен на гранїци, при Суботици, зишол зоз гайзибана и приявел ше войним власцом. Указал документи хтори мал при себе. Поволани є на розгварку ґу официрови, а куфер зохабел у єдней просториї... Кед ше назад врацел видзел же куфер нєстал. Такой приявел же куфер нєстал... Глєдало ше го, алє исти нєнайдзени... Кед пришол до Керестура валалским власцом тиж приявел же дзе му нєстал куфер... На интервецию власци зоз Кули, Йовґенови врацени куфер, алє у нїм вецей нєбули шицки його ствари....     
Йовґен пришол до Керестура и приявел ше до Народноошлєбодительного одбору. Дочекали го керестурски борци, хтори менєй и кратши час, лєбо анї нєучествовали у даяких биткох процив фашистох. Чолни валалски людзе новей власци сердечно привитали Йовґена зоз словами: „Сцигол наш водя“... Йовґен бул зарабровани у Совєтским союзу. Войовал вєдно зоз їх вояками, а хтори му и приповедали як жили пред войну и як ше робело у колхозу. Чески официр (у камиону зоз кнїжками) му приповедал же як после войни настаню колхози. Йовґен и сам управял зоз новоформираним колхозом. Йовґенова шестра, Ежденцийова, ище пред войну мала дутян. Дюра Митя, Йовґеновей мацери брат, мал фабрику – конопару. Фабрика була справена на жеми хтора була у власносци Йовґеновей мацери. На уходзе до Югославиї на гранїци нєстал му куфер... Сам у себе Йовґен ше запитал: Цо тоти сцу одомнє? Будзем мушиц брац од своїх найблїсших? Знал сом же то пред войну чежко заробели... Будзе мушиц потписовац документи: кому и цо и кельо же би ше брало, лєм прето же дахто будзе фалшиво шведочиц... Од велїх зоз валалскей власци, а и вельораз, приходзели ґу ньому и на польо и Йовґена набедзовали же би ше прилапел тей роботи... Йовґен нєсцел „войсц до такей политики и одбивал таки понукнути вельки чесци“. Йовґен длуго, алє до конца остал тварди и нєпристал  же би бул „ партийски валалски водя“... Нєодлуга потим бачикова конопара була вжата. Вжата була и мацерова жем. Суд Йовґенову мацер осудзел и преглашел же була воєни злодїй и же помагала окупатора. Йовґен бул шведок на мацеровим судзеню и виявел же ше Вон борел процив фашистох, и указал чехословацку документацию... Судия гварел Йовґенови же прето ма право на колонизацию. Тото право му було же мохол добиц  хижу и 8, лєбо 16 гольти жеми у Вепровачу (Крущич), Сивцу, лєбо у хторим месце сце, а дзе ше дзеля хижи колонистом... Йовґен нїґда то нєприлапел... После скоро 75 рокох, Йовґен то нєдожил, суд у Зомборе рехабилитовал Йовґенову мацер. Суд преглашел же Будински Мелана (народз. Надь) нєбула воєни злодїй и же нєсотрудзовала зоз окупатором.

У войни и такой после войни Йовґен трираз видзел свойого командант, Лудвика Свободу! После войни Лудвик Свобода бул министер народней охрани, начелнїк Войней академиї, член председништва Народней скупштини Чехословацкей... Часто нащивйовал места дзе ше войовало у Карпатско – дуклянскей офанзиви. Дня 21. априла 1946 року преглашени є за почесного граждана општини Свиднїк, а 23.мая 1968 року и за почесного граждана города Свиднїк...  На виберанкох 30. марца Лудвик Свобода вибрани за предсидателя Чехословацкей, а то поновел зоз другим мандатом 23. мая 1973 року... У центру Свиднїка поставени памятнїк Лудвикови Свободови.
Ганї и  Йовґенови Ґовльовим 1947 року народзела ше дзивочка Меланка... Седемдзешатих рокох керестурске здруженє борцох, як туристи ишли на Дуклю. Волали и Йовґена. Вон нєпошол лєм им гварел: „Нач там пойдзем? Цо там будзем робиц? Ша я там войовал и бул ранєти!“… До конца живота гуторел: „Слава Богу же сом прежил битки на Дуклї“… Од шицких падобранцох зоз Йовґеновей єдинки, цо теди  вискочели зоз авиона у Карпадско – дуклянскей офанзиви, до конца войни остали у живоце лєм троме. Ошлєбодзенє дочекали єден Руснак зоз Словацкей, Серб зоз Зомбора и Йовґен. Зомборец и Йовґен  ше досц часто нащивйовали. Здогадовали ше же шицко прежили од Тополї по конєц войни ...  Даєдни хлопи у бешеди гуторели Йовґенови же би могол добиц од Чехословацкей борецку пензию. Йовґен дацо и пробовал, алє безуспишно. Вироятно и прето же у тих рокох державни и политицки одношеня були слаби медзи Югославию и СССР и державами хтори були члени Варшавского пакту... Йовґен найволєл попрагац свойо два чилаши и зоз свою Ганю обрабяц свойо поля... Любел „забегнуц“, обок при свєй хижи, до карчми – до „Надьордї“. Кед у Керестуре покойних, место на погребним кочу - фиякеру, а хтори цагали конї, почали ґурац по валає на кочику на бициґлових колєсох, Йовґен у шали гуторел же ше му таки погребни кочик нєпачи и вон нєсце же би го ховали на бициґлових колєсох. Гуторел же його зоз дому муша одвесц на чилашох. На тото бочни сушед, качмар Йовґен Надьoрдя, хтори бул високи моцни чловек и бул чежки вецей як сто кили, тиж му у шали гварел: Йовґен (Именяче) нєсекирай ше, я це закруцим до зольнїци и однєшем аж по гроб... Йовґен бул весели чловек, любел друштво и шалу. Нєопивал ше. Попил єдно пице у карчми, дакус побешедовал и ишол дому.  Обисце Ґовльових було пошорене. Шицко було чисте од заднього двора (хлїв, кармики, курнїк...), бивацих хижох та аж по капурку на улїци. Йовґенови нєбуло чежко позаметац и дражку на улїци пред їх обисцом... Можебуц и прето же Ганя була од Йовґена висша „за два цегли“...      

*Судети – To гранїчна обласц медзи Чехословацку и Нємецку, у хторей векшина жительства були Нємци. После Першей шветовей войни Судетска обласц припадла Чехословацкей. Нємецка фашистицка войска концом 1938 року без борбох вошла до Судетскей обласци и припоєла ю Нємецкей. Велї Судетски Нємци величали Гитлера як свойого ошлєбодителя. Тераз Судетска обласц у Ческей пепублики.
